
RISPOSTA








Gian Steva Doria hà tente qualitæ

Che se puoe di, sens'atra banderetta,

Che ghe serve ro nomme per trombetta

Per esse reverio da chi se sæ;



Mà come Duxe in ra sò Maestæ

O pa, in veiro assettou con ra bacchetta

L'Idea, ro retræto, e ra pandetta

Dro pubrico decoro, e dignitæ.



Qua Muza dunca sarà sì bizarra

Da puei sta con quest'oro à ra copella,

Ch'un minimo caratto nò ra sgarra?



Ra mæ, chi ha sempremoæ quarche schenella

Nò ve crei miga ch'a passe ra sbarra;

Giustignan, se ghe n'è, ra vostra è quella.

